ПРИЛОЖЕНИЕ
Коми Республикаса Каналан Сӧветӧ
2021 во сора тӧлысь 1 лунсянь кӧч тӧлысь 30 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2021 вося сора тӧлысь 1 лунсянь кӧч тӧлысь 30 лунӧдз воис 180 шыӧдчӧм, сы лыдын 94 гижӧда шыӧдчӧм (сы лыдын 73 асшӧр шыӧдчӧм, гражданалӧн ӧтувъяссянь 12 да котыръяссянь 9 шыӧдчӧм).
Став гижӧда шыӧдчӧм лыдысь 48 воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.
Таблица 1
Письмӧясыс воисны республикалӧн дас нёль муниципалитетын олысьяссянь. Медтшӧкыда Каналан Сӧветӧ шыӧдчылісны Сыктывкарын олысьяс (34). Отчётнӧй кадколастын 5 шыӧдчӧм воис странаса мукӧд дінмуысь – Москва, Геленджик, Красноярск, Москва обласьтса Щелково каръясысь. Ӧти шыӧдчӧм воис Францияса гражданинсянь. 
Коми Республикаса Каналан Сӧветӧ
2021 вося ІІІ кварталын воӧм
гижӧда шыӧдчӧмъяслӧн тематика
Таблица 2 
Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны социальнӧй юкӧнкӧд (йӧзлысь дзоньвидзалун видзӧм, социальнӧй мынтӧмъяс, кокньӧдъяс сетӧм, удж, уджӧн могмӧдӧм, олысьясӧс могмӧдӧм), экономикакӧд (сы лыдын стрӧитчӧм, архитектура, видз-му овмӧс, вузасьӧм, транспорт, связь, вӧр-ва озырлун да гӧгӧртас видзӧм), канмукӧд, йӧзкотыркӧд да политикакӧд (кытчӧ пырӧны олан пунктъяс социальнӧя да экономика боксянь сӧвмӧдӧм, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн удж), оланін да коммунальнӧй юкӧнкӧд йитчӧм мытшӧдъяс.
Видз-му овмӧс серти наука туялан институтын уджалысьяс (Сыктывкар) кыпӧдӧны юалӧм сы серти, мый колӧ отсавны му участок вузалӧм серти следствиесӧ колана ногӧн да подулалӧмӧн котыртӧмын. Участоксӧ водзджык кӧртымалісны органическӧя сӧстӧм продукция вӧчан аграрнӧй технопарклӧн объектъяс вылӧ.
Сосногорск районса олысьяс корӧны сетны Коми Республикаса республиканскӧй сьӧмкудйысь субвенцияяс сэтшӧм убытка вештӧм вылӧ, кутшӧмъяс артмӧны гражданалы вузалан да ломтысьӧм могысь вӧдитчан чорыд ломтас (пес) вылӧ донъяс канмусянь ладмӧдӧм вӧсна. 
Сыктывкарын «Ягкар» асвеськӧдлан мутас органса веськӧдлысь да микрорайонса олысьяс корӧны юӧртны, кутасны-ӧ 2022 воын нюжӧдны участокъяслӧн мудоръясӧдз биарусӧ.
«Интауголь» акционер котырса уджалысьяс корӧны, медым Каналан Сӧветса депутатъяс ассьыныс пырӧдчисны тупкӧм шахтаса уджалысьяслы мынтысьӧм вылӧ удж йылысь оланпастэчасӧн урчитӧм кадколастъясӧ сьӧм вичмӧдан, а сідзжӧ техническӧй мероприятиеяс сьӧмӧн могмӧдан юалӧмъяс решитӧмӧ. Мероприятиеяссӧ урчитӧма «Интауголь» акционер котыр бырӧдӧм серти проектӧн колана ыдждаын.
Луздор районса Якуньёль посёлокса олысьяс корӧны видзӧдны посёлокын школа тупкӧм бӧрся, ю вомӧн пос выльмӧдӧм либӧ стрӧитӧм бӧрся. Поскыс зэв лёк. Та вӧсна йӧзыслӧн олӧмыс лоис сьӧкыдджык. Сідзжӧ корӧны видзӧдны сы бӧрся, медым колана ногӧн пӧртасны олӧмӧ киссьӧм да аварийнӧй оланінысь мӧдлаӧ овмӧдӧм серти уджтассӧ, а, стӧчджыка кӧ, сійӧ керка бӧрся, кутшӧмӧс вӧлі кыпӧдӧма да пырӧма уджӧ тайӧ уджтас серти, кутшӧм оз лӧсяв олан керкаяслы урчитӧм нормаяслы (керкаын абу электричество, ва да канализация) да кӧні овны оз позь.
Каналан Сӧветын спорт серти канму уджтас видлалігӧн «Воркута карын сьӧкыд атлетика да пауэрлифтинг серти федерация» меставывса ӧтйӧза спорт организацияын уджалысьяс кӧсйӧны тӧдмӧдны уна йӧза спорт да медвылыс вермӧмъяса спорт сӧвмӧдан планӧн да проектӧн.
Сыктывкарса Вылыс Максаковка посёлокын стрӧитӧм выль спорт комплекс лоис посёлокса олӧмын спортивнӧй да водзмӧстчан шӧринӧн. Но олысьяслӧн эмӧсь юалӧмъяс сійӧс тӧлын видзӧм серти: йисӧ колӧ кисьтавны пӧсь ваӧн да шыльӧдны вежоннас кыкысь оз гежӧдджыка, оз кӧ йиыс лоӧ лёк. А сэні исласьӧны челядь да верстьӧ йӧз, нуӧдӧны хоккейысь матчьяс. Та вӧсна вежоннас некымынысь колӧ эвакуаторӧн вайӧдлыны йи шыльӧдан спецмашинасӧ да операторсӧ (кыдзи Шӧр стадионын). Колӧ, медым тӧвнас вӧлі позянлун лабичьяссянь йи вылӧ петанінӧдз вольсавны резинаысь кыз материал, медым чехолтӧм конькиясысь эз тшыксьы котралан туйыс. Сідзжӧ колӧ ньӧбны промышленнӧй пылесос да коръясысь весалан устройство да мукӧдтор. 
2021 воын котыртӧма «Валерия» челядьдырсянь вермытӧмъясӧс социальнӧя да творческӧя реабилитируйтны отсалан шӧрин» асшӧрлуна абу коммерческӧй организация. Организацияыс корӧ отсавны 3 студиялысь уджсӧ котыртӧмын: ментальнӧй дзоньвидзалун серти, театральнӧй да дзоньвидзалун бурмӧдан студияяс, а сідзжӧ решитны социальнӧй нырвизя организациялы кӧртымалан дон чинтӧм серти юалӧм. Такӧд ӧттшӧтш шӧрин кӧсйӧ отсавны аддзыны удж том йӧзлы, медым уджалігӧн найӧ  адаптируйтчисны да социализируйтчисны (90 %-ысь унджык уджавны вермысь вермытӧм оз уджав да весиг эз корсьлывлыны уджсӧ). 
Республикаын пасйӧма 287 кага, кодъяс висьӧны 1 (инсулинозависимӧй) сикаса сахаранӧй диабетӧн. Налы 8-15-ысь луннас колӧ чуньяс бытшлалӧмӧн муртавны вирысь глюкозасӧ. Ӧні эмӧ Lіbre глюкоза мониторитан Flash мурталан ӧнія система, уджалӧ датчикъяс отсӧгӧн. Сійӧс Россияса 6 регионын висьысь челядьлы сетӧны дон босьттӧг. Бать-мам корӧны видлавны татшӧм позянлунсӧ и республикаын.
Мылдін посёлокысь кӧляскаӧн ветлысь вермытӧм олӧ 3 судтаын да оз вермы петны ывлаӧ. Сійӧ корӧ ньӧбны откиднӧй бӧра инвалиднӧй кӧляска да сетны уна патераа керкалӧн 1 судтаын татшӧмсяма жӧ олан жыр.
Сыктывкарса Сьӧдкыркӧтш кар кодь посёлокын олысь шыӧдчис посёлокса олысьяслы вуджанін котыртан юалӧм серти. Унджык кагаыс велӧдчӧны Краснозатонскӧй кар кодь посёлокса школаын. Сэтчань эм Доручасток дорын вуджанін (Геологъяслӧн пурысь пыр). Тайӧ туй кузяыс муннысӧ зэв дыр, да бать-мамлы ковмӧ вуджӧдны челядьнысӧ ю вомӧн мотора пыжъясӧн. Кӧть и «Сыктывкар» кар кытшлӧн муниципальнӧй юкӧнса администрация ньӧбліс мӧдлапӧвса посёлокъясӧдз кокниа воӧдчӧм могысь воздушнӧй пӧдушкаа катер. 
Чилимдін районса культураын уджалысьяслӧн профсоюзӧн веськӧдлысь юӧртӧ, мый культура юкӧнсӧ оз тырмымӧн могмӧдны сьӧмӧн, да вӧзйӧ пыртны вежсьӧмъяс культураын уджалысьяслы социальнӧя отсалӧм йылысь оланпастэчасӧ.
Сыктывкарса олысь абу сӧглас сыӧн, мый школаӧдз велӧдан учреждениеясын абу коми кыв велӧдысьлӧн либӧ коми кыв велӧдан содтӧд группаӧн юрнуӧдысьлӧн ставка.
«Русский Новый Путь» ставроссияса ӧтйӧза ӧтмунӧм корӧ отсӧг, медым видзны семьяын важысянь нин артмӧм оланногсӧ, традицияяссӧ да бурмӧдны «Челядьӧс налӧн дзоньвидзалунлы да сӧвмӧмлы лёктор вайысь юӧрысь видзӧм йылысь» Федеральнӧй оланпассӧ, а сідзжӧ сувтӧдӧ юалӧм, мый колӧ чорзьӧдны тыр арлыдтӧмъяс пӧвстын абу традиционнӧй сексуальнӧй ориентация паськӧдӧмысь мыждӧмсӧ.
Усинск карса олысь корӧ «разберитчыны аптекаяскӧд да мыждыны найӧс» сыысь, мый вывті ёна кыпӧдӧны донъяссӧ антисептикъяс вылӧ: «водород перекись», «хлоргексидин», а прӧверка серти кывкӧртӧдъяссӧ йӧзӧдны «Трибуна» газетын.
Воркута карысь 94 арӧса уджвывса ветеран, 2 группаса вермытӧм, фашизмлӧн ичӧт арлыда узник шыӧдчис юалӧмӧн, медым сійӧс мездісны му участокӧн вӧдитчӧмысь мынтысьӧмысь да дугӧдісны «Воркута» кар кытшлӧн муниципальнӧй юкӧнса администрациялӧн муниципальнӧй эмбурӧн веськӧдлысь комитетлысь му участок кӧртымалан сёрнитчӧм серти индӧм сьӧм перйӧм йылысь претензиясӧ. Му вӧдитчӧмысь кӧртымалан донсӧ сійӧ сорсьӧмӧн лыддьӧ му вылӧ вотӧн, мый серти урчитӧм группаясса олысьяслӧн эмӧсь льготаяс Россия Федерацияса вот кодекс серти.
Печора карысь асшӧр уджалысь, кодлӧн 2 группаса вермытӧмлун да коді дыр кад чӧж бурдӧдчӧ больничаын, корӧ дорйыны сылысь инӧдсӧ стрӧйба разьӧм серти. Тайӧ стрӧйбасӧ сійӧ киын кутӧ 25 воысь дырджык нин. Стрӧйбасӧ разьӧм вылӧ эм «Печора» муниципальнӧй районлӧн муниципальнӧй юкӧнса администрациялӧн тшӧктӧм. Сідзжӧ сійӧ корӧ сетны кад, медым больничаысь петӧм бӧрын разьны тайӧ мытшӧдсӧ.
ІІІ кварталын оланпастэчас бурмӧдӧм могысь вӧзйӧмъяс серти шыӧдчӧмъяссӧ сиӧма со мыйлы.
Республикаса видз-му овмӧс предприятиеясӧн юрнуӧдысьяс корӧны содтыны канмусянь отсӧгсӧ татшӧм нырвизьяс серти: вузалӧм вылӧ видз-му овмӧс прӧдукция (мӧс йӧв серти) вӧчӧм да вузалӧм вылӧ 2020 вося тшупӧдын ӧтувъя рӧскод юкӧн вештӧм вылӧ быд во медічӧт удждон содтан прӧчент вылӧ найӧс индексируйтӧмӧн; 2020 вося тшупӧдын комбикорм ньӧбӧм вылӧ ӧтувъя рӧскод вештӧм вылӧ, позянлун серти 40% вылӧ, сы вӧсна мый комбикорм вылӧ донъясыс кыптісны.
Сы вӧсна, мый Россия Федерацияса вӧр кодексӧ пыртісны вежсьӧмъяс, вӧр пуктасъяс вузалан-ньӧбан сёрнитчӧм кырымалан инӧд вылӧ аукционъяссӧ нуӧдӧны электроннӧя, кытчӧ вермӧ пырӧдчыны странаса быд регионысь кӧть кутшӧм организация либӧ асшӧр уджалысь, да вӧр лэдзысь меставывса асшӧр уджалысьяслӧн аукционын вермыны позянлуныс абу. Койгорт районса ӧтйӧза сӧветлӧн да «Коми войтыр» дінмукостса ӧтйӧза ӧтмунӧмлӧн районнӧй петкӧдланінлӧн видзӧдлас серти, ичӧт бизнеслы ковмас тупкысьны, содас уджтӧмалысь гражданалӧн лыдыс. Меставывса асшӧр уджалысьяс оз кутны вермыны водзӧ вылӧ могмӧдны ассьыныс олысьяссӧ да социальнӧй учреждениеяссӧ пескӧн да пиломатериалӧн. Та понда шыӧдчысьяс вӧзйӧны пыртны Россия Федерацияса вӧр кодекслӧн 29 статьяӧ вежсьӧмъяс. Вежсьӧмъяс серти колӧ, медым вӧлі позянлун урчитны ичӧт да микропредприятиеяслы, кодъяс переработайтӧны древесинасӧ районын, кӧні меститчӧны вӧр пуктасъяса тайӧ участокъяс, вӧр пуктасъяс вузалан-ньӧбан сёрнитчӧмъяссӧ кырымалӧм вылӧ конкурснӧй процедураясӧ.
Печора карса олысь шыӧдчис сы серти, мый колӧ пыртны вежсьӧмъяс Коми Республикаын аварияысь мездан профессиональнӧй службаясса, аварияысь мездан профессиональнӧй формированиеясса мездысьяслы пӧрысьлун вӧсна страхӧвӧй пенсия кадысь водз индан юкӧнын инӧдъяс ладмӧдӧмӧ. Ӧні федеральнӧй да дінму тшупӧда тайӧ структураясын уджалысь йӧзӧс пенсияӧн могмӧдӧмыс торъялӧ. Шыӧдчысь чайтӧ, мый таын эм социальнӧя увтыртӧм, ӧд мездысьяс сійӧ либӧ мӧд структураӧ пырӧм вылӧ видзӧдтӧг вӧчӧны ӧткодь удж. Видлӧг пыдди сійӧ вайӧдӧ Россия Федерацияса мукӧд субъектсӧ, кӧні дінму тшупӧдын урчитӧма Россия Федерацияса лӧсялана субъектъясын аварияысь мездан профессиональнӧй службаясса, аварияысь мездан профессиональнӧй формированиеясса уджалысьяслы доплатаяс.
Каналан Сӧвет ыстіс Каналан Думаын Удж, социальнӧй политика да ветеранъяслӧн делӧяс серти комитетӧ «Страхӧвӧй пенсияяс йылысь» Федеральнӧй оланпаслӧн 30 статьяӧ вежсьӧм пыртӧм йылысь» федеральнӧй оланпас бала (Россия Федерацияса субъектъясын аварияысь мездан службаясса мездысьяслы, пӧжарысь видзан службаясса уджалысьяслы пенсияӧн кадысь водз могмӧдӧм вылӧ инӧд сетӧм йылысь) да «Россия Федерацияын пенсионнӧя быть страхуйтӧм йылысь» Федеральнӧй оланпаслӧн 32 статьяӧ вежсьӧмъяс пыртӧм йылысь» федеральнӧй оланпас бала вӧсна гӧлӧс сетӧм йылысь письмӧяс. Найӧс видлалӧны Каналан Думаын. Тайӧ юалӧм серти шыӧдчӧмсӧ Каналан Сӧвет водзджык ыстыліс Россия Федерацияса Веськӧдлан котырӧ. Жаль, мый индӧм шыӧдчӧмъяссӧ да оланпас пыртан водзмӧстчӧмъяссӧ Россия Федерацияса Веськӧдлан котыр оз на ошкы.
Такӧд ӧттшӧтш тайӧ жӧ шыӧдчысьыс юӧртӧ сы йылысь, мый Печора карса да Ылі Войвыв районъясӧ пырысь Печора районлӧн мукӧд олан пунктын олысьяслӧн пенсия вылӧ инӧдъясыс абу ӧткодьӧсь. Печора кар Ылі Войвыв районъясӧ пырӧ сӧмын 2008 вося тӧвшӧр тӧлысь 1 лунсянь. Та вӧсна артмис сідзи, мый граждана уджалӧны Ылі Войвылын, а пенсияӧн кадысь водз могмӧдӧм вылӧ инӧд урчитігӧн тайӧ олан пунктын уджалан стажсӧ арталӧны кыдзи Ылі Войвыв районъяскӧд ӧткодялӧм местаясын удж, да пенсия водзвыв индӧм могысь налы колӧ уджавны 5 во вылӧ унджык.
Федеральнӧй канму власьт органъясын унаысь сёрнитлісны, мый колӧ разьны тайӧ мытшӧдсӧ. Торйӧн нин, Каналан Сӧвет пыртіс Каналан Думаӧ «Россия Федерацияын уджвывса пенсияяс йылысь» Федеральнӧй оланпаслӧн 28 статьяӧ вежсьӧм пыртӧм йылысь» федеральнӧй оланпас бала. Сы серти пӧрысьлун вӧсна уджвывса пенсия индігӧн вӧдитчӧны пенсия индан лун вылӧ Ылі Войвыв районъяслӧн да накӧд ӧткодялӧм местаяслӧн лыддьӧгӧн. Индӧм оланпас баласӧ ӧтдортісны. Каналан Сӧветса депутатъяс нӧшта ӧтчыдысь дасьтісны «Страхӧвӧй пенсияяс йылысь» Федеральнӧй оланпаслӧн 32 статьяӧ вежсьӧм пыртӧм йылысь» федеральнӧй оланпас баласӧ. Сы серти вӧзйӧны вӧдитчыны Ылі Войвыв районъяслӧн да накӧд ӧткодялӧм местаяслӧн лыддьӧгӧн, мый вӧлі вынаӧн удж вӧчан периодӧ. Ӧні индӧм оланпас баласӧ водзвыв видлалӧны «нулевӧй лыддьысьӧмъяслӧн» правилӧяс серти.
Наука да техника юкӧнын СССР-са канму премияа лауреат, коді олӧ Санкт-Петербургын, ыстіс Каналан Сӧветӧ оланпас пыртӧм серти вӧзйӧмъяс. На вылӧ оз ков содтӧд сьӧм, но найӧ, шыӧдчысьлӧн видзӧдлас серти, вермӧны бурмӧдны оланін да коммунальнӧй юкӧнын серпассӧ. Вӧзйӧмъясыс со мый йылысь: колӧ оланін да коммунальнӧй овмӧсса став объектлысь – стрӧйбаяслысь, му участокъяслысь, энергияӧн могмӧдан объектъяслысь да мукӧдторлысь – стӧча индіны мудоръяссӧ да найӧс киын кутысьяссӧ, мый бӧрын индасны киын кутысьяслысь кывкутӧмсӧ; колӧ оланпас боксянь индыны Россия Федерацияса оланін кодексын мынтысян квитанцияӧ пыртан мукӧд услуга кӧвъялӧм вылӧ ӧлӧдӧм; колӧ, медым  капитальнӧя дзоньталӧм вылӧ взносъясыс чӧжсисны быд морт дорын сы могысь, медым сэк, кор мортыс вежис оланінсӧ тайӧ сьӧмыс вуджис мортыскӧд ӧтлаын; колӧ вежны чорыд коммунальнӧй шыбласъясӧн вӧдитчан юкӧнын инӧда йитӧдъяс серти системасӧ – шыӧдчысь вӧзйӧ чорыд коммунальнӧй шыбласъясӧн вӧдитчысь операторлы ньӧбны ёгсӧ Оланін киын кутысьяслӧн товариществояслысь, да мукӧдтор.
Мурманск карса олысь шыӧдчис Россия Федерацияса удж йылысь кодексӧ вежсьӧмъяс пыртӧм серти оланпас пыртан водзмӧстчӧм дасьтан юалӧм серти «сы могысь, медым ёрд системаын эз сод самӧвӧльничайтӧмыс да оланпас торкалӧмъясыс, удж сетысьяс пӧвстын этш тӧдтӧмлуныс да лёк вӧчӧмыс; уджалысьяс пӧвстын социальнӧй ёсьлуныс да уджалысьяслысь инӧдъяссӧ ас кӧсйӧм серти дзескӧдӧмыс». Торйӧн нин сійӧ вӧзйис со мый. Россия Федерацияса удж йылысь кодексын колӧ стӧчмӧдны формулировкасӧ удж сетысьлӧн веськыд кывкутана мог серти. Удж сетысьяслы уджалысьяслысь лыдсӧ чинтан став кадколаст чӧжыс колӧ вӧзйыны став корӧмлы лӧсялысь вакансиясӧ. Сідзжӧ сы серти колӧ пыртны вежсьӧмъяс кадколаст серти, кор колӧ сетны сӧгласлун уджалысьяслысь лыдсӧ чинтігӧн вакантнӧй чин вӧзйӧм вылӧ (ӧткажитчыны сыысь), да татшӧм сӧгласлун сетан (ӧткажитчан) пӧрадоксӧ. Таысь кындзи, колӧ стӧчмӧдны вакантнӧй чин кыввежӧртассӧ, вакантнӧй чинъяс вӧзъян пӧрадоксӧ. 
Коми Республикаын кага инӧдъяс торъя дорйысь Т.А. Козлова гражданасянь сылы воӧм шыӧдчӧмъяс подув вылын корӧ примитны бать-мамлы отсалан мераяс да вӧзйӧ содтыны 1,5 арлыдӧдз кага видзӧм вылӧ быдтӧлысся пособие мындасӧ удждонысь 100 %-ӧдз (ӧні пособиесӧ мынтӧны 2 бӧръя вося шӧркодь удждонысь 40 % да сійӧ лоӧ 30 сюрс гӧгӧр шайт).
«Уна челядя семьяяслӧн сыктывкарса ассоциация» ӧтйӧза ӧтмунӧм вӧзйӧ урчитны уна челядя семьяяслы татшӧм содтӧд льготаяс: сетны позянлун содтыны олан условиеяс бурмӧдӧм вылӧ мынтӧмъяс босьтігӧн тӧварнӧй чекъяс либӧ тӧварнӧй накладнӧяс (уна челядя семьяяс паныдасьлӧны дзоньталӧм могысь материалъяс ньӧбӧм вылӧ тӧварнӧй чекъяс сетан мытшӧдӧн); сетны школаӧдз велӧдан учреждениеясӧ медводдзаяс лыдын пыран инӧд; компенсируйтны школаӧдз велӧдан учреждениеясӧ мынтӧмсӧ; бергӧдны оланін да коммунальнӧй услугаясысь компенсациясӧ 30 % мындаын урчитӧм мынтысьӧм пыдди да сетны семьяыслы бӧръян инӧд; 23 арӧсӧдз велӧдчысь студентъяслы компенсируйтны ӧтйӧза транспортӧн ветлӧмсӧ; челядьӧс лекарствоясӧн дон босьттӧг могмӧдӧмӧ, кутшӧмӧс сетӧны нин, содтыны лекарство препаратъяслысь лыдсӧ; мынтыны Коми Республикаса абу сӧмын сизим да унджык, но и 4 да унджык челядя семьяяслы 1200000 шайт автомашина ньӧбӧм вылӧ компенсациясӧ сы вӧсна, мый татшӧм семьяясыс оз тӧрны вит местаа легкӧвӧй автомашинаӧ, а сідзжӧ сетны позянлун тайӧ мынтӧм вылӧ ньӧбны снегоход либӧ мотора пыж; «гӧля олысь семья» статус босьтӧм вылӧ вӧдитчыны дінмуын урчитӧм овны судзсяна сьӧмлӧн ӧти да джын либӧ кык пӧвста ыдждаӧн; дон босьттӧг тырвыйӧ бура вердны школаӧдз велӧдан учреждениеясын уна челядя семьяясысь челядьӧс чӧжӧс дорӧ корӧмъястӧг да мукӧдтор.
Красноярск карын олысь корӧ дзик пыр примитны психиатръяслӧн самӧвӧльничайтӧмысь гражданалысь инӧдъяс доръян мераяс. Психиатрическӧя бурдӧдан заведениеын медицина карточка оланпас торкалӧмӧн лӧсьӧдӧмыс вермас зэв лёка тӧдчыны быд мортлӧн олӧм вылӧ да оз сет позянлун вӧчны бур карьера, пырны бура мынтана удж вылӧ, а сідзжӧ бура овны да тӧждысьны семья вӧсна, та понда врач-психиатръяслӧн киясӧ веськалӧм мортыс вӧйпмӧ. Шыӧдчысьлӧн видзӧдлас серти, психиатрическӧя бурдӧдан заведениеын медицина карточка оланпасӧн торкалӧмӧн лӧсьӧдӧмысь уголовнӧй мыж индӧмыс лоӧ таысь бур падмӧданторйӧн.
Страналӧн уна карысь олысьяс шуӧны, мый оз позь примитны федеральнӧй оланпастэчасӧ вакцинируйтчӧмысь ӧткажитчыны корӧмысь медицина уджалысьясӧс уголовнӧя кывкутӧмсӧ кыскӧм йылысь вежсьӧмъяс, а сідзжӧ корӧны дугӧдны вакцинируйтчӧмысь ӧткажитчысь гражданаӧс уджысь мездӧмсӧ, сы лыдын сувтӧны паныд маскаяс да перчаткияс новлан режим быдлаын пыртӧмлы, корӧны вакцинируйтчӧмысь ӧткажитчӧм вӧсна канму да муниципальнӧй став мездӧм служащӧйӧс бӧр босьтны удж вылӧ; оз ков пыртны QR-кодъяса цифрӧвӧй пропускъяс пыртӧм йылысь вежсьӧмъяссӧ нормативнӧй инӧда актъясӧ, а сідзжӧ сувтӧны мукӧд дзескӧдӧмлы паныд, кутшӧмъяс йитчӧмаӧсь выль коронавирус инфекция паськалӧмысь видзчысьӧмкӧд. 
Индӧм периодысь Каналан Сӧветӧ шыӧдчӧмъясын авторъясыс вылынджык индӧмаяс кындзи тӧдчӧдісны татшӧм юалӧмъяс: 
Удора районӧдз туйяс капитальнӧя дзоньталӧм;
Ухта – Мылдін туй дзоньталӧм;
Печора карса медучреждениелӧн удж серти пациентӧс лёка видзан юкӧнын;
излучательясысь – тшыкӧдан излучениеа ӧружьеысь гражданаӧс видзӧм;
Сыктыв районса Заозерье сиктын олысь гражданалысь олан условиеяс бурмӧдӧм;
сьӧкыд висьӧмкӧд йитӧдын мыждӧм – 2 группаа вермытӧмлы оланін сетны позянлун;
Мылдін посёлокын Сӧветскӧй, Юдин, Красногвардейскӧй, Коммунистическӧй, Бабушкин, Савин, Захаров, Калинин, Свердлов уличаяс кузя сулалысь ас керкаяс дорӧ кӧдзыд ва нуӧдӧм;
Ухта карын ГВФ-лы 40 во улича кузя сулалысь керкаын шоныдӧн могмӧдан системаын дзоньтасян уджъяс нуӧдӧмкӧд йитӧдын патераясын шоныд абутӧмлун;
Сыктывкарын Клуб уличкост кузя 1 №-а керка йӧрын челядьлысь разьӧм площадка пыдди выльӧс сувтӧдӧм. Важсӧ разисны безопасносьт корӧмъяслы лӧсявтӧм вӧсна Роспотребнадзорлӧн помшуӧм серти;
Сыктывкарса Октябр шӧртуй кузя 134 №-а керка пельӧсын жугалӧм да 10 воысь дырджык дзоньтавтӧм туй дзоньталӧм;
Сыктывдін районса Паджга сиктын туй дзоньталӧм;
Сыктывкарса Вылыс Максаковка посёлокын Шондіа улич пӧлӧн канава джудждӧдӧм да весалӧм;
Сыктывкарын олысьяс серти мошенникъяслӧн вӧчӧмторъяскӧд йитӧдын, мый вӧчисны «Карса ГазоТехническӧй Стрӧитчан Компания» ичӧт кывкутана котырса уджалысьяс, уголовнӧй делӧ панӧм;
ДТП-кӧд йитчӧм материал видлалӧм серти полиция органъяслӧн удж да республикалӧн районъяс пӧвстын ӧтиын ОГИБДД-са начальникӧс кывкутӧмӧ кыскӧм;
Вуктыл карса ПДМ-ын уджалысьяслӧн оланпаслы паныд вӧчӧмторъяс;
Ухта карса заводлысь ӧдзӧссӧ печатайтӧм, металлӧн вӧдитчӧм,  металлоконструкция, краска, сварочнӧй автоматъяс да мукӧд материал да оборудование арестуйтӧм, мый киын кутӧ Сосногорск карысь асшӧр уджалысь, а сідзжӧ приставъяслысь уджсӧ прӧверитӧм;
уджтӧмалысь ӧтка мамлӧн чӧжӧс абутӧмлун вӧсна 3 арӧссянь 7 арӧсӧдз челядьлы пособиеяс мынтӧмын ӧткажитӧм;
канму учреждениеса бухгалтерияӧн, кӧні уджалӧ шыӧдчысь, Коми Республикаса Веськӧдлан котырлӧн нормативнӧй инӧда актъясӧн вӧдитчӧм, кутшӧмъяс ладмӧдӧны отпускаланінӧдз ветлан да бӧр туйсӧ мынтан пӧрадоксӧ, сы лыдын выль коронавирус инфекция паськалӧмкӧд йитӧдын 2020 воын урчитӧм дзескӧдӧмъяслӧн условиеясын;
«Россия» радиолӧн 1 чассянь 5 час асылӧдз коставлытӧг уджалӧм;
Россияса дінмуясын дзоньвидзалун вылӧ лёка тӧдчысь 5G вышкаяс разьӧм;
Сыктывдін районса Паджга сиктын вӧвлӧм совхозъяслӧн муяс вылын борщевик ытшкӧм, мый вӧсна ветлыны вӧрӧ позянлуныс эз ло;
олысьясӧс экология боксянь велӧдан да найӧс тӧдмӧдан канму республиканскӧй уджтас вынсьӧдӧм;
Воркута карса мирӧвӧй ёрдысьясӧс индӧм йылысь Каналан Сӧветса шуӧмъяслысь колана ногӧн эскӧдӧм копияяс сетӧм, кутшӧмъясӧс кырымаліс ачыс Каналан Сӧветӧн Веськӧдлысь;
Францияын олысьлы республикаса дӧрапас ыстӧм, сы вӧсна мый сылӧн челядьлы колӧ велӧдны быдсикас канмулысь дӧрапассӧ да позянлуныс ветлӧдлыны странаясті абу;
мыждӧм гражданинлы ёрдын видлалӧмъяс да следственнӧй уджъяс дасьтӧм вылӧ нормативнӧй инӧда актъяс, ручкаяс, тетрадьяс да конвертъяс ыстӧм
да мукӧдтор. 
Каналан Сӧветӧн Веськӧдлысь С.А. Усачев сетіс тшӧктӧмъяс 55 гижӧда шыӧдчӧм серти, Каналан Сӧветӧн Веськӧдлысьӧс Медводдза вежысь А.П. Макаренко – 2, Каналан Сӧветӧн Веськӧдлысьӧс вежысь В.А. Косов – 3, Каналан Сӧветӧн Веськӧдлысьӧс вежысь В.В. Жиделева – 3, Каналан Сӧветӧн Веськӧдлысьӧс вежысь С.В. Артеев – 1 тшӧктӧм.
Оланпастэчас да меставывса асвеськӧдлӧм комитет видлаліс 5 шыӧдчӧм, на пиысь 3 – Каналан Сӧветса юрнуӧдысьяслӧн тшӧктӧм серти; социальнӧй политика комитет – 18 шыӧдчӧм, на пиысь 12 – тшӧктӧм серти; сьӧмкуд, вот да экономическӧй политика комитет – 16 шыӧдчӧм, на пиысь 14 – тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 6 шыӧдчӧм, на пиысь 4 – тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 11 шыӧдчӧм, на пиысь 1 – тшӧктӧм серти; йӧзлысь дзоньвидзалун видзан, вынйӧр сӧвмӧдан да спорт юалӧмъяс серти пыр уджалысь комиссия – 12 шыӧдчӧм, на пиысь 10 – тшӧктӧм серти; Уджаланарт да депутатъяслӧн этика серти пыр уджалысь комиссия – 2 шыӧдчӧм тшӧктӧм серти.
Каналан Сӧветса Аппаратӧн Юрнуӧдысь А.В. Патрушев видлаліс 10 шыӧдчӧм, на пиысь 4 – тшӧктӧм серти.
Пыдісянь видлалӧм могысь 47 гижӧда шыӧдчӧм Каналан Сӧветса чина йӧз ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикаын муниципалитетъяслӧн администрацияясса чина йӧзлы.

